Samkomulag

milli
Sambands íslenskra tryggingafélaga (áður Samsteypu íslenskra fiskiskipatrygginga) annars vegar og Landhelgisgæzlu Íslands og Landssambands ísl. útvegsmanna hins vegar um þóknanir til varðskipa og fiskiskipa (útgerðar og áhafna) fyrir björgun fiskiskipa 100 rúmlestir og stærri, þegar ekki er um yfirvofandi hættu að ræða.

1.gr.

Samkomulag þetta tekur til þess er skip það, sem var bjargað, var eigi statt í yfirvofandi hættu en gat þó eigi komist til hafnar fyrir eigin vélarafli, sbr. 2. mgr. 165. gr. siglingalaga nr. 34/1985.  Forsenda þess að tilvikið falli undir samkomulagið, er að bjargendur hafi ekki þurft að leggja sig í teljandi hættu við björgunina.

2.gr.

Þóknun samkvæmt samkomulagi þessu, sbr. 1.gr. fyrir björgun skips, þ.m.t. afli og veiðarfæri, skal vera sem hér segir:

1. Grunngjald: Deilt skal með brúttórúmlest viðkomandi skips í húftryggingarverðmæti þess. Grunngjaldið skal þó aldrei vera lægra en tiltekið lágmark og aldrei hærra en tiltekið hámark. Lágmarksgrunngjald telst vera helmingur af mismun á lægsta skipinu og meðalskipinu í húftryggingarverðmæti og skal mismunurinn lagður við grunngjald lægsta skipsins.  Hámarksgrunngjald telst vera helmingur af mismun á meðalskipinu og hæsta skipinu í húftryggingarverðmæti og skal mismunurinn dreginn frá grunngjaldi hæsta skipsins.

2. Tonnagjald: Margfalda skal brúttórúmlestir viðkomandi skips með 718.-

3. Tímagjald: Auk þess greiðist tímagjald fyrir þann tíma, sem aðstoðin tekur.  Tímagjaldið skal vera 14.358.- pr. klst. í lausakeyrslu og kr. 21.537.- pr. klst. með skip í drætti.

Þóknun fyrir björgun skv. 1. – 3 tölulið innifelur greiðslur vegna tjóns á björgunarbúnaði, svo sem dráttartaugum og þóknun fyrir köfun, ef því er að skipta.

3.gr.

Þóknun fyrir björgun skal breytast sem hér segir:

1. Fjárhæðir í 2. gr. l skulu miðast við húftryggingarverðmæti viðkomandi fiskiskips, eins og fjárhæðanefnd fiskiskipa ákveður það á hverjum tíma.

2. Tonnagjaldsupphæð og tímagjald samkvæmt 2. gr. 2. og 3. breytist fyrsta dag hvers mánaðar í réttu hlutfalli við breytingar á lánskjaravísitölu, sem er 1778 í september 1987.

4.gr.

Fjárhæðir samkvæmt samkomulagi þessu skulu koma til greiðslu eigi síðar en 45 dögum eftir að björgunarkrafa hefur borist viðkomandi tryggingafélagi eða úrskurður gerðadóms liggur fyrir, hafi ágreiningi verið skotið til gerðardóms.

5.gr.

Rísi ágreiningur um það, hvort um yfirvofandi hættu hafi verið a ræða eða hvort bjargendur hafi lagt sig í teljandi hættu við björgunina (sbr. 1 gr.) skal skjóta ágreiningnum til gerðardóms.

Gerðardóminn skulu að jafnaði sitja þrír menn. Skal einn tilnefndur af hlutaðeigandi tryggingafélagi (Samsteypu ísl. Fiskiskipatrygginga), einn tilnefndur af bjargendum (Landhelgisgæzlu Íslands, Faramanna- og fiskimannasambandi Íslands og Sjómannasambandi Íslands), eða (Landssambandi íslenskra útvegsmanna, Faramanna- og fiskimannasambandi Íslands og Sjómannasambandi Íslands) eftir atvikum, en formaður gerðardómsins skal tilnefndur af yfirborgardómaranum í Reykjavík, nema aðilar komi sér saman um oddamann. Eigi bæði varðskip og fiskiskip aðild að björguninni skulu gerðardómsmenn vera fimm, tveir frá hlutaðeigandi tryggingafélagi (S.Í.F.T.), tveir frá bjargendum, auk oddamanns. Úrskuður gerðardóms er bindandi fyrir málsaðila. Gerðadómurinn ákveður sjálfur þóknun sína og hvernig hún skiptist milli málsaðila.  Verði málsaðilar sammála um að vísa þeim björgunarmálum til gerðardóms, sem ekki falla undir þetta samkomulag og skal þá  gerðadómurinn úrskurða um upphæð björgunarlauna og skiptingu þeirra milli bjargenda, sé um fleiri en einn aðila að ræða.  Sömu reglur skulu þá gilda um gerðardóminn og að framan greinir.

6. gr.

Um skiptingu þóknunar milli útgerða og áhafna fiskiskipa, skal fara eftir ákv. 169. gr. siglingalaga nr. 34/1985

7. gr.

Samkomulag þetta gildir frá 16. september 1987. Samkomulag þetta er uppsegjanlegt með þriggja mánaða fyrirvara.







Reykjavík, 16. september 1987.

